
ᒪᑐᐃᖅᑕᐅᓂᖓ ᐃᓕᓴᕆᔭᖅ ᐅᖃᓕᒫᒐᖃᕐᕕᓕᕆᔨᒃᑯᑦ ᐊᖏᔪᖅᑳᖃᕐᕕᖓᑦ 

ᖃᒪᓂᑦᑐᐊᖅ, ᓄᓇᕗᑦ (ᒪᐃ 8, 2006) – ᓗᐃ ᑕᐹᕐᔪᒃ, ᒥᓂᔅᑕ ᐃᓕᖅᑯᓯᓕᕆᔨᒃᑯᓐᓄᑦ 
ᑲᒪᖃᑕᐅᖅᑲᐅᔪᖅ ᒪᑐᐃᖅᑕᐅᓂᖓᑕ ᐃᓕᓴᕆᔭᐅᓂᖓᓄᑦ ᓄᓇᕗᒻᒥ ᑭᒃᑯᑐᐃᓐᓇᕐᓄᑦ 
ᐅᖃᓕᒫᒐᖃᕐᕕᓕᕆᔨᒃᑯᑦ ᐊᖏᔪᖅᑳᖃᕐᕕᑖᖅᑲᐅᖓᓂᒃ ᐅᓪᓗᒥ ᖃᒪᓂᑦᑐᐊᕐᒥ. 

“ᐅᖃᓕᒫᒐᖃᕐᕕᓕᕆᔨᒃᑯᑦ ᐱᒻᒪᕆᐅᒻᒪᑕ ᐊᒻᒪᓗ ᐊᖏᔪᖅᑳᖃᕐᕕᖓ ᐱᒻᒪᕆᐊᓗᒻᒥᒃ ᑲᒪᖃᑕᐅᕙᒻᒪᑕ 
ᐃᑲᔪᖅᓱᐃᕙᑦᑐᑎᒃ ᓄᓇᓕᓐᓂ ᐅᖃᓕᒫᒐᖃᕐᕕᓐᓂᒃ ᐊᕕᑦᑐᖅᓯᒪᕕᓗᑦᑖᑎᓐᓂ,” ᐅᖃᖅᓯᒪᔪᖅ ᒥᓂᔅᑕ 
ᑕᐹᕐᔪᒃ. “ᑭᒃᑯᓕᒫᓄᑦ ᐊᑐᐃᓐᓇᐅᑎᑦᓯᔪᖅ ᑐᑭᓯᒋᐊᕈᑎᑦᓴᓂᒃ ᐊᒻᒪᓗ ᐊᔭᐅᖅᑐᐃᒍᑕᐅᓪᓗᓂ 
ᐊᑐᖅᑕᐅᖃᑦᑕᖁᓪᓗᒍ ᐃᓄᒃᑎᑐᑦ ᑎᑎᕋᖅᓯᒪᔪᓂᒃ ᐊᒻᒪᓗ ᐅᖃᓕᒫᒐᕐᓂᒃ.” 

ᐅᖃᓕᒫᒐᖃᕐᕕᓕᕆᔨᒃᑯᑦ ᐊᖏᔪᖅᑳᖃᕐᕕᖓ ᐊᓪᓚᕝᕕᓕᕆᓂᕐᒧᑦ ᐱᓕᕆᕕᒃ 11-ᓂᒃ 
ᐅᖃᓕᒫᒐᖃᕐᕕᑦᑕᖃᐅᖅᑐᓂ ᓄᓇᕗᒻᒥ ᐊᒻᒪᓗ ᐃᑲᔪᖃᑦᑕᕐᓂᐊᖅᑐᑦ ᐃᖅᑲᓇᐃᔭᖅᑎᓂᒃ ᐊᓯᖏᓐᓃᑦᑐᓂᒃ 
ᐅᖃᓕᒫᒐᖃᕐᕕᓐᓂ ᐊᑐᐊᒐᓕᕆᓂᕐᒧᑦ ᐊᒻᒪᓗ ᑮᓇᐅᔭᓕᕆᓂᕐᒧᑦ, ᖃᐅᔨᒪᔨᑕᐅᓂᕐᒧᑦ ᐊᒻᒪᓗ ᐊᐅᓚᑦᓯᓂᕐᒧᑦ. 

“ᖁᕕᐊᓱᓪᓚᕆᑦᑐᒍᑦ ᒪᑐᐃᖅᑕᐅᓂᖓᓂᒃ ᐃᓕᓴᖅᓯᒍᓐᓇᕋᑦᑕ ᐅᖃᓕᒫᒐᖃᕐᕕᓕᕆᔨᒃᑯᑦ 
ᐊᖏᔪᖅᑳᖃᕐᕕᖓᓂᒃ ᖃᒪᓂᑦᑐᐊᒥ. ᑐᑭᒧᐊᖅᑎᑦᓯᓂᖅ ᐅᖃᓕᒫᒐᖃᕐᕕᓐᓂ ᐱᔨᑦᓯᕋᐅᑎᓂᒃ ᖃᒪᓂᑦᑐᐊᕐᒥᒃ 
ᐃᑲᔪᖅᓱᐃᔪᖅ ᑐᕌᒐᑦᑎᓐᓂᒃ ᒐᕙᒪᒃᑯᑦ ᐊᐅᓚᑕᖏᑦ ᓄᓇᓕᓐᓃᓂᖅᓴᐅᖁᓪᓗᒋᑦ ᓄᓇᕗᓗᑦᑖᒥ,” 
ᐅᖃᖅᓯᒪᔪᖅ ᑕᐃᕕᑎ ᓯᒪᐃᓚᑦ, ᑮᓇᐅᔭᓕᕆᔨᒃᑯᓐᓄᑦ ᒥᓂᔅᑕ ᐊᒻᒪᓗ ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ. 

ᓄᓇᕗᒻᒥᐅᑦ ᐊᑐᖃᑦᑕᕈᓐᓇᓕᕐᒥᔪᑦ ᓴᖅᑭᖅᑕᐅᓕᓵᖅᓯᒪᔪᒥᒃ ᖃᕆᓴᐅᔭᒃᑯᑦ ᑐᑭᓯᒋᐊᕐᕕᒃ 
www.publiclibraries.nu.ca ᐊᑐᐃᓐᓇᖅᑕᖃᐅᖅᑐᓂ ᐊᔾᔨᒌᖏᑦᑐᓂᒃ ᖃᕆᓴᐅᔭᒃᑯᑦ ᐱᔨᑦᓯᕋᐅᑎᓂᒃ. 
ᐊᑐᖅᑐᐊᕐᕕᑦᓴᖅ ᑎᑎᖅᑲᓂᐊᕐᕕᒃᑯᑦ ᐱᓕᕆᐊᖅ ᓇᓗᓇᐃᖅᓯᓯᒪᔪᖅ ᑭᒃᑯᓕᒫᑦ ᐊᑐᐃᓐᓇᖃᕈᓐᓇᕐᓂᖏᓐᓂᒃ 
ᐅᖃᓕᒫᒐᕐᓂᒃ, ᓇᒥᑐᐃᓐᓇᒥᐅᑕᐅᒐᓗᐊᕈᑎᒃ ᓄᓇᕗᒻᒥ. ᑕᐃᒃᑯᓄᖓ ᖃᕆᓴᐅᔭᒃᑰᕈᑎᖃᙱᑦᑐᓄᑦ, 
ᑐᒃᓯᕋᕈᓐᓇᖅᑐᑦ ᐅᖃᓕᒫᒐᕐᓂᒃ ᐅᖄᓚᐅᑎᒃᑯᑦ ᐅᕝᕙᓘᓐᓃᑦ ᓱᒃᑲᔪᒃᑰᕈᑎᒃᑯᑦ ᑎᑎᕋᕐᓗᑎᒃ. 
 
ᑲᑕᔾᔭᖅᑏᑦ ᐊᒻᒪᓗ ᕿᓚᐅᔾᔭᖅᑏᑦ ᑕᑯᕋᓐᓈᑎᑦᓯᓚᐅᖅᑐᑦ ᖃᒪᓂᑦᑐᐊᕐᒥᐅᓂᒃ ᖃᐃᖅᑯᔭᐅᓯᒪᔪᓂᒃ 
ᑕᑯᒋᐊᖅᑐᖁᔭᐅᓪᓗᑎᒃ ᐃᓪᓗᕐᔪᐊᑖᖅᑲᐅᒥᒃ. 

